
Development of Uzbekistan’s railway passenger transport system: reform 

outcomes and factors influencing efficiency 
 

R.I. Hakimov1 
1Tashkent state transport university, Tashkent, Uzbekistan 

 

Abstract: This article analyzes the outcomes of institutional, infrastructural, and technological reforms 
implemented in Uzbekistan’s railway passenger transport system during 2017–2025. It evaluates the 
impact of railway infrastructure modernization, rolling stock renewal, expansion of high-speed rail 
services, and digitalization on passenger transportation volumes and service efficiency. Based on the 
research findings, a system of organizational and economic factors determining the efficiency of the 
railway passenger transport system is identified, and an original conceptual model illustrating their 

interrelationships is proposed. 
Keywords: railway transport, passenger transportation, efficiency, transport reforms, high-speed trains, 

infrastructure, digitalization 
 

O‘zbekistonda temir yo‘l yo‘lovchi tashish tizimini rivojlantirish: Islohotlar 

natijalari va samaradorlikka ta’sir etuvchi omillar 
                                                                           

Hakimov R.I.1 
1Toshkent davlat transport universiteti, Tashkent, Oʻzbekiston 

 

Annotatsiya: Maqolada O‘zbekiston temir yo‘l yo‘lovchi tashish tizimida 2017–2025 yillarda amalga oshirilgan 

institutsional, infratuzilmaviy va texnologik islohotlarning natijalari tahlil qilingan. Temir yo‘l 
infratuzilmasini modernizatsiya qilish, harakat tarkibini yangilash, yuqori tezlikdagi poyezdlar harakatini 
kengaytirish va sohani raqamlashtirishning yo‘lovchi tashish hajmi hamda xizmatlar samaradorligiga 
ta’siri baholangan. Tadqiqot natijalari asosida temir yo‘l yo‘lovchi tashish tizimi samaradorligini 
belgilovchi tashkiliy-iqtisodiy omillar tizimlashtirilgan va ularning o‘zaro bog‘liqligini ifodalovchi 
mualliflik modeli taklif etilgan. 

Kalit so‘zlar: temir yo‘l transporti, yo‘lovchi tashish, samaradorlik, transport islohotlari, yuqori tezlikdagi poyezdlar, 
infratuzilma, raqamlashtirish 

1. Kirish 

Temir yo‘l transporti mamlakat transport tizimining 
strategik tarmoqlaridan biri hisoblanib, aholi mobilligini 
ta’minlash, hududlar o‘rtasidagi iqtisodiy aloqalarni 
rivojlantirish va turizmni qo‘llab-quvvatlashda muhim 
ahamiyatga ega. So‘nggi yillarda O‘zbekistonda temir yo‘l 

sohasini modernizatsiya qilish, xizmatlar sifatini oshirish va 
bozor mexanizmlarini joriy etish bo‘yicha keng ko‘lamli 
islohotlar amalga oshirildi. Biroq mazkur islohotlarning 
yo‘lovchi tashish tizimi samaradorligiga ta’siri yetarli 
darajada baholanmagan. Shu bois maqolaning maqsadi 
amalga oshirilgan islohotlarning natijalarini tahlil qilish va 
samaradorlikka ta’sir etuvchi asosiy omillarni aniqlashdan 
iborat. 

2. Tadqiqot metodologiyasi 

Temir yo‘l yo‘lovchi tashish tizimida amalga 

oshirilgan islohotlar 

Tahlillar ko‘rsatishicha, 2017–2025 yillarda islohotlar 
uchta asosiy yo‘nalish bo‘yicha amalga oshirilgan. 

Institutsional islohotlar 

2024 yilda yuqori tezlikdagi poyezdlar faoliyati 
“Temiryo‘lekspress” AJga, vokzallar boshqaruvi “Temir 
yo‘l vokzallari” MCHJga hamda shahar atrofidagi tashishlar 

“Shahar atrofida yo‘lovchi tashish” MCHJga ajratildi. Bu 
funksional ixtisoslashuvni kuchaytirib, boshqaruv 
qarorlarining tezkorligini oshirishga xizmat qildi. 

Infratuzilmaviy modernizatsiya 

So‘nggi yillarda “Buxoro–Misken” va “Urganch–Xiva” 
temir yo‘l liniyalari qurildi, “Buxoro–Urganch–Xiva” 
uchastkasining 465 km qismi elektrlashtirildi, “Navoiy–
Buxoro” uchastkasida ikkinchi yuqori tezlikdagi temir yo‘l 
qurilishi yakunlandi. Natijada elektrlashtirilgan temir yo‘llar 
ulushi 53 foizga yetdi. 

Harakat tarkibini yangilash 

Yo‘lovchi tashish tizimiga 6 ta Talgo-250 yuqori 

tezlikdagi elektropoyezdi va 500 dan ortiq yangi vagon jalb 
qilindi. Shuningdek, 2026 yilda Hyundai Rotem 
kompaniyasidan yana 6 ta zamonaviy poyezd olib kelinadi. 
Shundan, 1 tasi olib kelinib, Toshkent–Samarqand–Buxoro–
Xiva yo‘nalishida qatnovi yo‘lga qo‘yildi. 

Islohotlar natijalarining tahlili 

Amalga oshirilgan islohotlar temir yo‘l transporti 
xizmatlari hajmining o‘sishiga ijobiy ta’sir ko‘rsatdi. 

• 2020 yilda – 6,3 mln nafar yo‘lovchi; 

• 2021 yilda – 8 mln nafar yo‘lovchi; 

• 2022 yilda – 9,1 mln nafar yo‘lovchi; 

• 2023 yilda – 9,8 mln nafar yo‘lovchi; 

• 2024 yilda – 10 mln nafar yo‘lovchi; 

• 2025 yilda – 10,5 mln nafar yo‘lovchi tashishga 
erishildi. 

2020–2025 yillarda temir yo‘l orqali tashilgan 
yo‘lovchilar soni 6,3 mln nafardan 10,5 mln nafargacha 
o‘sib, qariyb 66,7 foizga oshgan. 

Mazkur o‘sishga quyidagi omillar asosiy ta’sir 
ko‘rsatgan: 

• yuqori tezlikdagi poyezdlar sonining ko‘payishi; 

• yangi temir yo‘l liniyalarining qurilishi; 

• elektrlashtirish ishlarining kengayishi; 

• onlayn chipta sotish tizimining rivojlanishi; 

• turizm yo‘nalishlaridagi tashishlarga talabning 
o‘sishi. 

Shu bilan birga, haftasiga 39 ta xalqaro va 259 ta 
mahalliy poyezd qatnovlari amalga oshirilayotgani temir 
yo‘l transportining aholi mobilligini ta’minlashdagi 
ahamiyati ortib borayotganligini ko‘rsatadi. 

Tadqiqot natijalari asosida samaradorlikka ta’sir etuvchi 
omillar to‘rt guruhga ajratildi. 

Texnik omillar 

• harakat tarkibi holati; 

• elektrlashtirish darajasi; 

• infratuzilmaning rivojlanganligi. 
Iqtisodiy omillar 

• tarif siyosati; 

• davlat subsidiyalari; 

• investitsiyalar hajmi. 
Tashkiliy omillar 

• boshqaruv tizimi; 

• korporativ tuzilma; 

• raqamli xizmatlar. 
Bozor omillari 

• aholi daromadlari; 

• turistik oqim; 

• raqobatchi transport turlari. 
Temir yo‘l yo‘lovchi tashish tizimi samaradorligini 

kompleks baholash uchun quyidagi model taklif etiladi: 
S = f(T, I, R, B) 
Bu yerda: 
T — texnik omillar; 
I — iqtisodiy omillar; 

R — tashkiliy omillar; 
B — bozor omillari. 
Mazkur model samaradorlikni kompleks baholash va 

boshqaruv qarorlarini qabul qilishda foydalanish imkonini 
beradi. 

Samaradorlikni oshirishning modellashtirish 

asoslari 

Yuqorida keltirilgan tahlillar temir yo‘l yo‘lovchi 

tashish tizimi samaradorligi texnik, iqtisodiy, tashkiliy va 
bozor omillarining o‘zaro ta’siri natijasida shakllanishini 
ko‘rsatdi. Biroq mazkur omillarni amaliyotda boshqarish 
uchun ularni miqdoriy baholash va boshqaruv qarorlarini 
qabul qilish mexanizmi talab etiladi. 

Shu maqsadda temir yo‘l transporti korxonalari 
samaradorligini oshirishga qaratilgan uch bosqichli modellar 
tizimi taklif etildi. Mazkur yondashuvda har bir keyingi 

model oldingi model natijalariga tayanadi hamda yagona 
integratsiyalashgan tashkiliy-iqtisodiy mexanizmni 
shakllantiradi. 

Yo‘lovchi oqimini prognozlash modeli 

Birinchi bosqichda kelgusi davrdagi yo‘lovchilar soni 
prognoz qilinadi. 

𝑄𝑡 =  𝑄0(1 + 𝑟)𝑡 

Bu yerda: 
Q = 10,5 mln kishi (2025 yil); 
r = 0,095 (so‘nggi yillardagi o‘rtacha o‘sish sur’ati); 

t – prognoz davri. 
Ushbu model asosida: 

• 2026 yilda – 11,5 mln nafar; 

• 2027 yilda – 12,6 mln nafar; 

• 2028 yilda – 13,8 mln nafar; 

• 2029 yilda – 15,1 mln nafar; 

• 2030 yilda – 16,5 mln nafar yo‘lovchi tashilishi 
prognoz qilinadi. 

Ikkinchi bosqichda prognoz qilingan yo‘lovchi oqimi 
asosida davlat subsidiyalari taqsimlanadi. Uchinchi 
bosqichda esa prognoz qilingan talab va ajratilgan 
subsidiyalar asosida korxonaning iqtisodiy samaradorligi 
baholanadi. 

Davlat subsidiyalarini taqsimlash modeli 

Davlat subsidiyalarini taqsimlash modeli prognoz 
qilingan yo‘lovchi oqimiga tayanadi. 

Temir yo‘lda subsidiyaning maqsadi zararni qoplash 
emas, balki ijtimoiy ahamiyatga ega tashishlarni qo‘llab-
quvvatlash hisoblanadi. 

Shuning uchun quyidagi model tavsiya qilinadi: 

𝑠𝑖 =
𝑄𝑖 × 𝐾𝑖

𝛴𝑖
𝑛(𝑄𝑖 × 𝐾𝑖)

× 𝑠 

Bu yerda: 
Si – yo‘nalishga ajratiladigan subsidiya; 
Qi – prognoz qilingan yo‘lovchi oqimi; 
Ki – ijtimoiy ahamiyat koeffitsienti; 
S – davlat tomonidan ajratilgan umumiy subsidiya; 
n – yo‘nalishlar soni. 
Masalan, K yo‘nalish turi bo‘lsa: 

• Ki - tijoratbop yo‘nalish uchun – 0; 

• o‘rta ahamiyatli yo‘nalish uchun – 0,5; 

• ijtimoiy ahamiyatli yo‘nalish uchun – 1; 

• shahar atrofi yo‘nalishlari uchun – 2 koeffitsient 
qo‘llanishi maqsadga muvofiq. 

Davlat subsidiyalarini taqsimlash modeli yoʻnalishlar 
boʻyicha prognoz qilingan yoʻlovchi oqimi hamda ularning 
ijtimoiy ahamiyatini hisobga olgan holda ishlab chiqildi. 
Model subsidiyalarni zararni qoplash prinsipi asosida emas, 
balki tashish hajmi va ijtimoiy ahamiyat darajasiga 
mutanosib ravishda taqsimlash imkonini beradi. Bu davlat 
mablagʻlaridan foydalanish samaradorligini oshirish va 
subsidiyalarning iqtisodiy natijaga ta’sirini kuchaytirishga 

xizmat qiladi. 
Temir yoʻl transporti korxonalari samaradorligini 

oshirishning integratsiyalashgan tashkiliy-iqtisodiy 
mexanizmi ishlab chiqildi. 

Ushbu mexanizm yoʻlovchi oqimini prognozlash, davlat 
subsidiyalarini maqsadli taqsimlash, tashkiliy qarorlarni 
qabul qilish, daromadlarni shakllantirish va xarajatlarni 
optimallashtirish jarayonlarini yagona boshqaruv konturiga 

birlashtiradi. Mexanizm samaradorligi E=(R+S)/C integral 
koʻrsatkichi orqali baholanadi va korxona faoliyatini zararni 
qoplash modeliga moslashtirishdan iqtisodiy natijalarni 
boshqarish modeliga oʻtkazish imkonini beradi. 

bu yerda: 
E – samaradorlik indeksi; 
S – maqsadli subsidiya; 
R – tashish va servis xizmatlaridan olinadigan daromad; 

C – jami xarajatlar. 
Shunday qilib, modellar o‘rtasidagi o‘zaro bog‘liqlik 

quyidagi zanjirni hosil qiladi: 
Yo‘lovchi oqimi prognozi (Qt) → Subsidiya taqsimoti 

(Si) → Integratsiyalashgan tashkiliy-iqtisodiy mexanizm (E) 
→ Moliyaviy natija (ΔP). 

3. Xulosa 

Tadqiqot natijalari Oʻzbekiston temir yoʻl yoʻlovchi 
tashish tizimida 2017–2025 yillarda amalga oshirilgan 
institutsional, infratuzilmaviy va texnologik islohotlar 
xizmatlar sifati hamda tashish hajmining oʻsishiga sezilarli 
ijobiy ta’sir koʻrsatganligini tasdiqladi. Xususan, 2020–2025 
yillarda temir yoʻl transporti orqali tashilgan yoʻlovchilar 

soni 6,3 mln nafardan 10,5 mln nafargacha oʻsib, 66,7 foizga 
oshgani sohada amalga oshirilgan islohotlarning amaliy 
samaradorligini koʻrsatadi. 

Tadqiqot davomida temir yoʻl yoʻlovchi tashish tizimi 
samaradorligiga ta’sir etuvchi texnik, iqtisodiy, tashkiliy va 
bozor omillari tizimlashtirildi hamda ularning oʻzaro 
bogʻliqligini ifodalovchi konseptual model taklif etildi. 

Maqolaning ilmiy yangiligi sifatida temir yoʻl transporti 

korxonalari samaradorligini oshirishga qaratilgan uch 
bosqichli modellar tizimi ishlab chiqildi. Ushbu tizim 
yoʻlovchi oqimini prognozlash modeli (Qt), davlat 
subsidiyalarini taqsimlash modeli (Si) hamda 
integratsiyalashgan tashkiliy-iqtisodiy mexanizm modeli 
(E=(R+S)/C)dan tashkil topib, ularning oʻzaro bogʻliqligi 
asosida korxonalar faoliyatining moliyaviy natijalarini 
yaxshilash imkonini beradi. 

Taklif etilgan yondashuv temir yoʻl transportida davlat 
qoʻllab-quvvatlash choralarini maqsadli yoʻnaltirish, 
yoʻlovchi tashish hajmini prognozlash asosida boshqaruv 
qarorlarini qabul qilish va mavjud resurslardan foydalanish 
samaradorligini oshirishga xizmat qiladi. Mazkur modellar 
tizimi kelgusida temir yoʻl transporti korxonalarining 
raqobatbardoshligi va moliyaviy barqarorligini ta’minlash 
boʻyicha ilmiy-amaliy qarorlar qabul qilishda metodik asos 

boʻlib xizmat qilishi mumkin. 

